Nokre prinsipp for restaurering av freda og verneverdige bygningar.





Den teknologiske og arkitektoniske utviklinga har ført til store endringar i byggjeskikken når det gjeld m.a. byggjemåte, materialbruk og estetikk. Det er difor stadig viktigare å ta vare på eldre bygningar på ein god måte. Bygningar som skal setjast i stand bør gjennomgå ei forsiktig opprusting etter antikvariske retningsliner. Med eit godt resultat vil dei enno i lang tid kunna stå som gode representantar for byggjeskikken i fylket vårt.





Under listar me opp nokre enkle prinsipp for antikvarisk restaurering. 





Hovudprinsippet


Hovudprinsippet for vedlikehald av gamle bygningar er å ta vare på opphavlege og gamle bygningselement og detaljar så langt som råd er. Vedlikehald bør utførast med same teknikk, materialbruk og utføring som då huset vart nytt. Det er viktig ikkje å gjera for mykje





Grunnmur/fundament


Dersom grunnmuren eller fundamentet delvis har falle ned eller truar med å rasa ut, kan det vera naudsynt å plukka muren ned og setja han opp att. Dersom muren er av hoggen stein, bør ein merka steinane først. Dette gjeld også utvendige steintrappar.





Tak og taktekkje 


Taket er særs viktige for heilskapen både til einskilde bygningar og større bygningsmiljø. Alt taktekkje som er brukande bør nyttast opp att når ein tekkjer om. Ein bør òg ta vare på det som ligg under yttertaket som historieforteljande element. Ein bør aldri skifta ut tegl eller skifer med betongstein eller takplater.





Kledning


Ved skifting av kledning er det berre rotne bord og øydelagde delar som må bytast ut. Mykje av den kultur- og arkitekturhistoriske verdien til bygningen vil gå tapt for alltid dersom ein skifter meir enn det som er naudsynt. Materialkvaliteten til gamal kledning er oftast svært god. Gode bord kan ein kanta og montera på nytt, og gjenbruk av kledning kan difor vera aktuelt. Nye kledningsbord må vera like dei opphavlege med omsyn til material, dimensjon, profil og overflate. 





Viktig: Eldre hus, med unnatak av lågt prioriterte uthus, har alltid høvla panel og listverk. Dette er viktig å hugsa dersom ein skal skifta kledning, for uhøvla kledning gjev eit heilt anna inntrykk. Høvla kledning bør ein måla med linoljemåling, som heftar godt på høvla underlag. Mange moderne målingstypar har for store molekylar, som ikkje trenger godt nok inn i ei glatthøvla flate, noko som fører til at målinga skallar av. Evt. kan ein få grunning særskilt framstilt for høvla panel.





Måling


Når ein målar ein bygning, bør ein halda seg til den opphavlege fargen. Den gamle målinga bør analyserast før ny måling vert ført på. På gamle hus bør ein nytta tjøre, linoljemåling eller anna oljebasert måling, ikkje (olje)dekkbeis. Eldre hus bør ein skrapa, ein må ikkje høgtryksspyla eller sandblåsa, då dette virkar øydelegjande på kledningen. Ein bør ikkje sprøytemåla, men måla med vanleg kost. 





Ny, umåla kledning bør gråna naturleg og ikkje målast grå for å likna på den gamle. Ei blanding av tretjøre og kokt linolje (halvt om halvt) gjev ei svært god impregnering og grånar med tida om lag som umåla kledning. 





Sjå også avsnittet om kledning over.





Bygningsdelar generelt


Dersom bygningsdelar må skiftast ut, bør dei nye delane få same material, dimensjon og utføring som dei gamle. Der det let seg gjera, bør ein ta vare på dei utskifta delane som dokumentasjon.





Berre det som er direkte øydelagt bør skiftast ut. Når delar av bygningselement er øydelagde, bør ein ta vare på så mykje som råd av det gamle og skøyta nytt materiale inn i det gamle. Å restaurera er betre enn å skifta ut. Dette gjeld alle bygningsdelane, både konstruksjonen, vindauga, dørene, listverket, kledningen og overflatehandsaminga. 





Ved å ta vare på dei einskilde bygningselementa vernar ein om huset sin autentisitet som originalt kulturminne. Kopiar vil aldri fullt ut kunna erstatta originale bygningsdelar. Det finst diverre altfor mange døme på bygningar som har skifta karakter etter at dei har blitt restaurerte.





Vindauge og dører


Vindauge bør ein så langt som råd restaurera eller reparera. Vindauge med enkle glas kan få betre isolasjonsevne dersom det vert sett inn varevindauge på innsida eller dei vert ombygde til kopla vindauge. Dersom dette ikkje let seg gjera, bør dei nye lagast etter mål og vera like dei gamle med omsyn til material, profilar og utforming elles. 





Ved reparasjon og utskifting av vindauge lyt ein ta det gamle listverket varsamt ned slik at det kan nyttast opp att. Nytt listverk bør vera nøyaktig likt det gamle, og ein lyt vera nøye med tilpassingar, utfòringar osb. Sjølve glaset og beslaga bør ein ta vare på og nytta på ny. Ein får ikkje lenger kjøpt det vakre, litt ujamne, gammaldagse vindaugsglaset som gjev vindauga liv.





Nye vindaugsramer bør, på same måten som gamle, vera av kjerneved. I sprossevindauge må sprossene vera gjennomgåande eller ”ekte”, ikkje utanpålagde eller ”falske”. I gamle hus bør ein ha enkle vindaugsglas. Alternativt kan ein velja kopla vindauge med eitt glas i kvar ramme. Det ytre glaset har då gjennomgåande sprosser, det indre er ei glasrute utan sprosser. Då kan ein få same typar sprosser som i dei opphavlege vindauga.





Det er ofte lagt myke godt handverk ned i gamle dører, og ei dør er ofte det sikraste haldepunktet for å tidfesta eit gamalt hus. Dører lyt ein difor ta vare på etter det same hovudprinsippet: å skifta ut minst mogleg.





Golv


Gamle tregolv har eit eige liv; nye vert sjeldan det same. Gamle golvbord har ofte så god kvalitet at det berre er naudsynt å skifta ut einskilde rotne bord. Dersom heile golvet må leggjast om, bør ein legggja det nye golvet oppå det gamle. Dersom det finst gammalt linoleumsbelegg på eit golv, kan også det vera verd å ta vare på. Linoleum er eit naturmaterial, og det fanst mange særmerkte mønstra linoleumsbelegg  tidleg på 1900-talet som no er sjeldsynte.





Lufting


For å sikra god utlufting av konstruksjonar og fast interiør, bør ein ikkje lagra eller samla opp gjenstandar langs ytterveggar eller golv. Desse bør ha god utlufting heile året.





Flytting


Å flytta ein verneverdig bygning er sjølvsagt betre enn å riva han eller byggja han om. Like fullt er flytting ei dårleg løysing. Omsynet til tunstrukturar, terreng, landskap eller andre omgjevnader og historie spelar inn her. Gamle bygningar bør få stå i sine opphavlege miljø.





